
Максат:
1. Бөек Ватан сугышы каһарманы -  Хәниф Сафиуллинның тормыш юлын, батырлыкларын өйрәнү, аңа карата укучыларда хөрмәт хисе тәрбияләү.
2.Сугыш алып килгән газапларны онытмаска, тыныч тормышның кадерен белергә өйрәтү.

3.Укучыларда патриотик хис тәрбияләү.

Җиһазлау: компьютерда презентация,  музей стендлары: 
1. Алар кайтмады!

2. Безнең каһарманнар!
3. Хәниф ага Сафиуллин – безнең горурлыгыбыз!.
Дәрес барышы.

Укытучы: Исәнмесез укучылар. Бугенге сыйныф сәгатенең темасы Бөек Җиңүгә багышлана. Алдагы дәресләрдә инде без бу тема буенча сөйләшә башлаган идек. (“Ватаным” җыры яңгырый)
Инде мин ничәнче мәртәбә

Гасырлар китабын актардым.
Күпме яу, сугышлар аркылы
Син җиңеп чыккансың Ватаным.

“Сез кайсы халыктан?” дисәләр,

Батырлар исемен атадым.
Батырлар утларга керделәр,

Тик исән булсын, дип, Ватаным.

                                   ( Р. Вәлиев. Ватаным)
        - Укучылар, әйтегез әле, бу җыр хакында сез нәрсәләр әйтә аласыз? Җыр сүзләренең төп мәгънәсе нәрсәдә? 

- Дөрес, укучылар, Туган ил, Ватаныбыз, аны яклап калучы каһарманнар хакында.

- Ә менә Ватан үзе нәрсә ул? (Укучылар фикере).

- Ватан – кешенең туган ягы, туган җире ул.

- Ватан – һәр кеше өчен үзе туган һәм шуның гражданины булган ил.

- Ватан – туып-үскән һәм яшәгән йортым, урамым, авылым. Белем биргән мәктәбем, дусларым, укытучыларым ул.

- Ватан – сулаган һавам, атлап йөргән сукмагым, җиләк җыйган болыным, су коенган инеше

- Укучылар, әйтегез әле Ватан сакчылары дип  кемнәрне атыйлар?

- Солдатларны.

        - Әйдәгез әле искә төшереп үтик. Бөек Ватан сугышы кайчан башлана?

Укучыларның җаваплары:
1 нче укучы:
 1941 нче елның 22 нче июнь таңы туып килә. Иртәнге сәгать 4. Якшәмбе көн. Бөтен халык тирән йокыда. Шушы тыныч иртәне бозып, илебезнең көнбатыш чикләренә фашист танклары үрмәләде, болыт төсле ябырылып очкан самолетлар шәһәр һәм авылларыбыз өстенә бомбалар яудыра башлый. Сугыш башлана.

2 нче укучы:
Илебезнең миллионнарча ир-егетләре эш коралларын сугыш коралларына алыштырды. Хәтәр сугыш елларында ил иминлеген сакларга дип Татарстаннан да 700 меңнән артык кеше фронтка китте. Шуларның яртысыннан артыгы Ватан өчен көрәштә башын салды. Алар дошман белән батырларча көрәште. 100 меңнән артык якташыбыз орден һәм медальләр белән бүләкләнде. 200гә якын Татарстан батырлары Советлар Союзы герое исеменә лаек булды. Җирдә яшәвебез белән без алар алдында бурычлы. 
Укытучы: Дөрес укучылар. Менә сез 200 гә якын Татарстан батырлары Советлар Союзы герое исеменә лаек булды дидегез. Ә безнең районыбыз илебезгә ничә Советлар Союзы Героен биргән?
3 нче укучы: Сугыш елларында 9 райондашыбыз Советлар Союзы Герое исеменә лаек була. Тагын бер райондашыбыз – Барый Шәвәлиев А.Матросов батырлыгын кабатлый. Ул дошман пулеметын күкрәге белән каплап һәлак була.
Укытучы сөйләве: Соңгы елларда яшеренлек тамгасы алынган документлардан күренгәнчә, әле тагын 170 якташыбыз бу исемгә тәкъдим ителгән, ләкин төрле сәбәпләр аркасында әлеге югары бүләкне ала алмаган. Бу исемлектә безнең Балык Бистәсе төбәгеннән дә 10 кеше бар. Бүгенге сыйныф сәгатебездә без шушы каһарманнар исемлегендәге авылдашыбыз, гвардия капитаны Хәниф Сафиуллин язмышына аерым тукталып үтәрбез. Аның сугышчан юлы белән сезне музеебызның экскурсоводлары таныштырыр.
1 нче экскурсовод: Хәниф Сафиуллин 1922 елда Балык Бистәсе районы Яңа Арыш авылында туган.  Авылда җидееллык мәктәпне тәмамлаганнан соң Чистай медицина училищесы рабфагына укырга керә, ләкин авырып китеп аны тәмамлый алмый.  Яңа Арыш урманчылыгында  хисапчы булып эшли башлый. Ләкин тыныч хезмәт озакка бармый, илебезгә немец-фашист илбасарлары ябырыла.  Шомлы хәбәрне ишетүгә, 18 яшьлек егет  комсомолның район комитетына үзен фронтка җибәрүләрен сорап мөрәҗәгать итә. Ләкин аңа фронтка  берничә айдан соң гына барып җитәргә насыйп була. Өметле яшь егетне Оренбург зенит-артиллерия училищесына җибәрәләр. Аннан берничә алдынгы курсантны яңа төзелгән  Чкалов кавалерия училищесына күчерәләр. 1941 елның декабрендә училищеның тизләтелгән чыгарылышы Көнбатыш фронтка,  Мәскәү астына җибәрелә. Яшь лейтенант, генерал Доваторның атаклы  2 нче атлы корпусында кылыччылар взводы командиры буларак үзенең сугышчан юлын башлый. Волоколамск, Гжатск юнәлешендә беренче сугышчан чыныгу ала. Тиздән сәләтле офицерны эскадрон командиры итеп билгелиләр. Алга таба  Х. Сафиуллинның сугышчан юлында Ржев, Брянск, Орел, Курск шәһәрләрен азат итүдә катнашу сәхифәләре языла. Батыр якташыбыз 1 нче Белоруссия фронты составында  Сожь, Днепр, Көнбатыш Буг елгаларын кичә,  дошманны илебез территориясеннән куып чыгарганнан соң Польшаны азат итүдә катнаша, Висла, Варта, Шпрее елгаларын кичеп чыгып Померания валын штурмлауда катнаша.  
  2 нче экскурсовод: Фронтовик-язучы  С. Шакир, үзенең Хәниф абыйга багышланган “Эскадрон командиры” очеркында, 1 Белоруссия фронтының Политуправлениесе чыгарган листовкадан өзек китерә. Анда капитан  Сафиуллин хакында түбәндәгеләр язылган: 

“Эскадрон командиры Хәниф Сафиуллин немец-фашистларга каршы сугышларда үзенең подразделениесенә батыр һәм оста җитәкчелек итте. Седлец шәһәре өчен барган сугышларда аның эскадроны беренче булып Варшава тимер юлын кисте, дошманга резервлар китерергә мөмкинлек бирмәде. Дошманның алты атакасын кире кайтарды һәм позициясен саклап калды. Сафиуллин Кызыл байрак ордены белән бүләкләнде”. 1 

Бу орденнан тыш якташыбыз тагын бер  Кызыл  Байрак,  Александр Невский, Кызыл йолдыз орденнары белән бүләкләнә.  Гитлерчылар фронтын өзеп, Висладан Одерга кадәр үткән рейд вакытында күрсәткән батырлыклары өчен капитан Хәниф Фатыйх улы Сафиуллин Советлар Союзы Герое исеменә дә тәкъдим ителә. 

     Берлинны штурмлауда катнашкан, Торгау янында союзниклар белән очрашкан  батыр якташыбыз сугышны полк штабы башлыгының разведка буенча урынбасары буларак тәмамлый. Алдарак атап кителгән орденнардан тыш “Варшаваны азат иткәне өчен”, “Берлинны алганы өчен”, “Германияне җиңгәне өчен” медальләре белән бүләкләнә.

Укытучы: Укучылар, без сезнең белән бүген нәрсә турында сөйләштек? Нинди мәгълүмат алдык?
Көтелгән җаваплар:

· Бугенге сыйныф сәгатендә без Ватанга мәхаббәт турында сөйләштек.

· Авылдашыбыз Хәниф Сафиуллинның батырлыклары һәм тормыш юлы турында мәгълүмат алдык.
Укытучы: 1946 елда капитан Х. Сафиуллин тыныч хезмәткә кайта. Берничә ел урманчылыкта хезмәт куя. 1952 елда аның җитәкчелек сәләтен күреп, Октябрь (Норлат) районы Башкарма комитеты председателе итеп сайлыйлар. Тиздән бу эштә дә үзен уңай яктан күрсәткән Х. Сафиуллин КПССның Тукай (Әтнә) районы 1 нче секретаре итеп билгеләнә.

     1961 елдан Хәниф Фатыйх улы Сафиуллинның  республика күләмендәге җитәкче постларда эшли. Күрсәткән хезмәтләре өчен Татарстан АССР Югары Советының Почет грамотасы,  Октябрь революциясе, Почет билгесе орденнары белән бүләкләнә.   Сугышта үзен чын каһарман итеп күрсәткән авылдашыбыз, тыныч тормышта да үзенең мактаулы исеменә тап төшерми.  Бүгенге буталчык заманда, яшь буынга үрнәк итеп куярга  нәкъ менә шундый кешеләр җитми дип,  хаклы рәвештә әйтә алабыз.

Йомгаклау.

-Укучылар, без сезнең белән бүгенге сыйныф сәгатендә   Бөек Ватан сугышы, аның асылы, илебез азатлыгы өчен көрәшләрдә каһарманлык үрнәге күрсәткән якташыбыз Хәниф Сафиуллин язмышы белән таныштык. 

Кызганычка каршы фашизм яңадан баш калкытып маташа. Бүгенге көндә 5 авылдашыбыз Донбасста сугыш хәрәкәтләрендә катнаша. Сугышлар тизрәк бетеп, авылдаш егетләребезнең исән-сау әйләнеп кайтуын телибез. Бүгенге сыйныф сәгатебезне якташыбыз Мансур Шиһапов сүзләренә язылган “Әйләнеп кайтыгыз” җыры белән тәмамлыйбыз.
